
Dell’AneideCanto iv.





149.





E accossi le parlaje; Barce mia cara,

Sorema ccà vorria co na langella,

Mà che sia chiena d’acqua de shiomara,

Perche lavare io me vorria co chella.

Dille ca voglio dintro na caudara

N’agniello acciso, o quacche pecorella,

E l’autre ’mbroglie, ch’essa hà da portare

Pe la fattocchiaria, che s’hà da fare.






150.





E tu a la fronte legate na fascia,

Perche volimmo fare a Dio Prutone

Lo sacrefitio, e dare a tanta ammascia

Fine, e chiarire chillo caperrone.

Voglio che lo diaschece lo sfascia,

E co brusciare de lo forfantone

Li vestite, la spata, e la feura,

Isso s’arda porzì co sta fattura.






151.





Correa comme gallina ’mpastorata

La vecchia, e a doi stamfelle s’appojava;

Restaje Dedone tutta spaventata

Pe chillo arrasso sia, che machenava:

E ’ntuorno ’ntuorno comme speretata

Coll’huocchie russe russe se votava;

E lo colore spalleto t’avisa,

Ca la scuressa fete già d’accisa.






152.





Ncoppa all’astreco saglie de buon passo

Pe dare a tanta guaje la medecina

Co fare lo streverio, e lo fracasso,

Che s’havea puosto ’ncapo la meschina:

E, comme havesse ’n cuorpo Sautanasso,

Saglie a le legna, e pò da la guaina

D’Anea l’orrenna spata sfoderaje.

Oimmè, pe chesto ’n duono la cercaje?




Hic

